
UITTREKSEL

Etoëkologiese inligting van die bosveldfisant (Francolinus swainsoni,) en die Natalse fisant (¥. natalensis) is vir 
bestuursdoeleindes in die Willem Pretoriuswildtuin, Oranje-Vrystaat, ingewin. Hoewel vangste van die onderskeie 
fisantsoorte op bevolkingstrukture met ongebalanseerde geslags- en ouderdomsverhoudings dui, kan die verskynsel 
eerder aan differensiële dominansie by konstante voedselbronne (vanghokke met lokaas) toegeskryf word. Afge- 
sien van die stertlengte by bosveldfisante, is die liggaamsafmetings van onvolwasse fisante deurgaans kleiner as dié 
van volwassenes. Fisantmannetjies is nagenoeg 25% swaarder as hulle onderskeie wyfies. Waar volwassenes van 
beide geslagte slegs ’n geringe toename in liggaamsmassa gedurende die droë seisoen ondervind, vind ’n meer op- 
vallende maar omgekeerde proses by onvolwassenes plaas. Ververing van bosveldfisante geskied klaarblyklik 
dwarsdeur die jaar op ’n relatief ongesinchroniseerde wyse. Nieteenstaande die voorkeur van beide fisantsoorte vir 
habitatte met ’n digte stand van kort grasse, kan bosveldfisante hoofsaaklik as vlakte- en Natalse fisante as 
rantevoëls bestempel word. Seisoensvariasie in groepgrootte wat ’n piek gedurende die droë seisoen bereik, hou ten 
nouste verband met die broeigewoontes van die voëls. In hulle onderskeie gebiede is die digtheid van bosveldfisante 
en Natalse fisante respektiewelik op 0,14 en 0,36 indiwidue per hektaar bepaal.

ABSTRACT

Etho-ecological aspects o f  the Natal ( 'F ran co lin u s  natalensis,/ and the Swainson’s francolin 
fF ra n c o lin u s  sw a in so n i)  in the Willem Pretorius Game Reserve, Orange Free State 
Etho-ecological information on the Natal /Francolinus natalensis) and the Swainson’s francolin /F .swainsoni) was 
obtained in the Willem Pretorius Game Reserve, Orange Free State, fo r  management purposes. Although captures 
o f  the two francolin species suggest population structures with unbalanced age and sex ratios, the phenomenon 
should perhaps be attributed to differential dominance at the constant fo o d  supply (cages with bait). Apart from  
the tail length o f  the Swainson’s francolin, the body dimensions o f  immatures are generally smaller than those o f  
adults. Male francolins are approximately 25% heavier than their female counterparts. Whereas adults o f  both 
sexes showed a slight increase in body mass during the dry season, immatures lost considerable weight. Moulting o f  
Swainson’s francolins apparently occurs throughout the year in a relatively unsynchronised manner. Although 
both species prefer habitats with a dense stand o f  short grass, the Natal francolin prefers hilly terrain and the 
Swainson’s francolin plains. Seasonal variation in group size which reaches a peak at the beginning o f  the dry 
season can be related to the breeding behaviour o f  the birds. The density o f  Natal and Swainson’s francolin was 
found  to be 0,36 and 0,14 individuals per hectare in their respective areas.

INLEIDING
As lede van die Phasianoideasuperfamilie word fi

sante as terrestriële voëlsoorte beskou waarop daar 
vir sport jag gemaak word. Dergelike buitelugakiiwi- 
teite is veral in die noordelike halfrond gewild,1-2 
maar word nie in dieselfde mate in Suid-Afrika be- 
oefen nie. Met die vinnige aanwas en verstedeliking 
van die bevolking en die groter bewuswording van die 
sportsoort onder die publiek, kan dit in die nabye 
toekoms tot ’n belangrike ontspanningspraktyk ont- 
wikkel. Die doel van hierdie studie is om agtergrond- 
kennis met betrekking tot enkele van die relatief on- 
bekende grondlewende jagvoëlsoorte in die Oranje- 
Vrystaat te bekom, sodat ’n basis vir die daarstelling 
van plaaslike beheer- en bestuursmaatreëls geskep 
kan word.

STUDIEGEBIED
Die studie is in die Willem Pretoriuswildtuin (27° 

08’-27° 19’ O.L.; 28° 16’-28° 20’ S.Br.) in die sen- 
trale gedeelte van die Oranje-Vrystaat uitgevoer. 
Weens die konsentrasie van grondlewende jagvoëls in 
die noordwestelike dele van die wildtuin, is veldwerk 
hoofsaaklik tot ’n gebied van nagenoeg 1 560 ha 
noordwes van die Allemanskraaldam beperk. Fi- 
sionomies word die gebied deur afgeplatte dolerie- 
trante met enkele sandsteenbanke aan die noorde- 
kant (h.b.s. 1 375 m) en laagliggende vlaktes aan die 
suidekant (h.b.s. 1 525 m) gekenmerk. Op grond van 
die voorafgaande is die plantegroei in twee hoofkom- 
ponente verdeel, naamlik die ranteveld en die vlakte- 
veld. Eersgenoemde is onderverdeel in die bossieveld 
van die plato, hoofsaaklik die bitterharpuis (Euryops

empetrifolius), en die hout- en kruidagtige plante- 
groei van die hellings waarvan die assegaaibos (Grewia 
occidentalis), doringpeer (Scolopia zeyheri), pendo- 
ring (Maytenus heterophylla), taaibos (Rhus un- 
dulata) en witstinkhout (Celtis africana) onder 
andere ’n belangrike deel uitmaak. Op die gelyklig- 
gende vlaktes is die vleiagtige grasveld en ’n enkele, 
suiwer Aristida bipartita-Themeda triandra-gemeen- 
skap onderskei van die houtagtige elemente van die 
res van die vlakteveld, waar soetdorings (Acacia kar
roo) en katbosse (Asparagus laricinus) oorheers. Met 
’n gemiddelde jaarlikse reënval van 520 mm, waar
van driekwart gedurende die tydperk Oktober-April 
voorkom,3 word nat, warm somers en droë, matige 
winters oor die algemeen ondervind.

MATERIAAL EN METODES
Veldwaarnemings van die bosveldfisant (Fran- 

colinus swainsoni) en die Natalse fisant (F. natalen- 
sis) is op ’n maandelikse grondslag vanaf Februarie 
1976 tot Januarie 1979 in die Willem Pretoriuswild- 
tuin uitgevoer. Aanvanklik is 60 fisante met behulp 
van draadhokke gevang (lx lx 0,5 m) wat met nette 
(1 x 1 cm maas) uitgevoer is. Mielies is as lokaas 
gebruik om die voëls deur ’n enkele fuik na binne te 
lok. Met die uitsondering van jong voëls, is manne- 
tjies op grond van die teenwoordigheid van spore aan 
die tarsi uitgeken. Soos in die geval van korhoen- 
ders,4-5’6 kon volwasse fisante weens die ronding van 
die distale punte van die twee buitenste hoofslagvere 
van onvolwassenes onderskei word. Massabepalings 
van elke indiwidu is op ’n 2,5 kg-Pesolatrekskaal uit
gevoer. Die volgende liggaamsafmetings is terselfder- 
tyd geneem: pootlengte -  lengte van die tarso-meta- 
tarsus; snawellengte -  distale punte van die snawel 
tot waar die neusgate in die operkulum geleë is; stert- 
lengte-basis tot distale punt van die langste stert- 
veer; vlerklengte -  karpale gewrig tot distale punt van 
die langste hoofslagveer. Nadat ververingsbesonder- 
hede aangeteken is, is alle fisante indiwidueel met 
genommerde metaalringe en gekleurde beenringe ge- 
merk en losgelaat. In navolging van Labisky en Mann7 
is sommige indiwidue ook van gekleurde rugmerkers 
voorsien om uitkenning oor groot afstande te verge- 
maklik.

Ten einde die seisoenale verspreidingspatroon van 
die betrokke jagvoëls te bepaal, is maandeliks pad- 
sensusse in ’n gebied verteenwoordigend van ’n 
Acacia karroo-savanne (rantbasis), Rhus erosa -  
Olea fl/r/cfl/jfl-gemeenskap (kloof) en ’n Setaria 
woodii -  graslandskap (vlakte) onderneem. Vir ver- 
dere verfyning is die sensusgebied in vier ewewy- 
dige stroke verdeel, die padoppervlakte as sodanig, 
0-10 m weerskante van die pad, 11-20 m vanaf die 
kant van die pad en verder as 20 m veld in. Elke sen- 
sus is op ’n vasgestelde roete oor ’n totale afstand van
19,1 km teen ’n konstante spoed uitgevoer. Die 
strukturele aard van die onderskeie habitatte is deur 
middel van 97 afsonderlike plantopnames bepaal. Vir 
dié doel is twee reghoekige persele van verskillende 
groottes maar met ’n gemeenskaplike middelpunt, 
die presiese posisie waar voëls in die veld opgemerk

is, afgebaken. Kwantitatiewe opnames vir die meting 
van lengtes en digtheid (via die kruindeursneë) van 
grasse is in die kleiner perseel (25 m2) uitgevoer, ter
wyl die grotere perseel (100 m2) vir die bepaling van 
hoogtes en kruindeursneë van bome gebruik is.

RESULTATE EN BESPREKINGS 
Vangste

Altesame 82 hervangste is gemaak van die 60 
grondlewende jagvoëls, 47 bosveldfisante en 13 
Natalse fisante, wat oorspronklik gevang en gering 
is. Binne die bestek van sewe maande is ’n spesifieke 
volwasse bosveldfisantwyfie selfs 17 keer gevang. Die 
feit dat laasgenoemde indiwidu juis ’n wyfie was, kan 
waarskynlik aan die groter betrokkenheid van 
vroulike indiwidue by die uitbroei en versorging van 
kuikens toegeskryf word. Aangesien mielies vrylik as 
lokaas by die vanghokke gebruik is, sou energieryke 
voedsel met die minimum inspanning vinnig bekom 
kon word, veral as die nes of territorium in die on- 
middellike omgewing geleë was.

By bosveldfisante is meer as die helfte (60%) van 
die gevangde voëls as volwassenes geklassifiseer 
(Tabel 1), ’n verskynsel wat moontlik daarop dui dat 
onvolwasse fisante nie so suksesvol met volwassenes 
om voedsel in die vanghokke kon kompeteer nie, of 
dat hulle deur die dominante optrede van territo- 
riumeienaars uit die gebied met volop voedsel gehou 
is. By Natalse fisante is dieselfde verskynsel selfs in 
groter mate (76% volwassenes) ondervind.

In teenstelling met die toestand by bosveldfisante, 
waar ’n meerderheid van wyfies gevang is (1 cr :
1,6 9 ), is meer mannetjies as wyfies by die Natalse fi
sant gevang (lcr : 0,7 9 ). Die feit dat die laasge
noemde mannetjies op een na as volwassenes geklas
sifiseer is (teenoor die 57% van die gevangde bosveld- 
fisantmannetjies), hou waarskynlik verband met 
hulle monogame paringstelsel, waardeur onvol
wassenes aktief deur territoriale eienaars gedomineer 
word. Vrektes as gevolg van gevegte waar meer as een 
mannetjie gelyktydig in ’n hok gevang is, het dan ook 
telkens voorgekom en beklemtoon die aggressiwiteit 
van volwasse mannetjies. Hoewel ’n sterftesyfer van 
17% onder die gevangde fisante voorgekom het, is 
die meeste van hierdie vrektes deur kleiner roofdiere 
soos die kleinkolmuskeljaatkat (Genetta genetta) en 
die rooimeerkat (Cynictis penicillata), wat die 
vanghokke binnegedring het, veroorsaak.

Morfologiese bepalings
Nieteenstaande die klein monster blyk die grootte- 

verskil tussen die onderskeie fisantsoorte duidelik uit 
gegewens verskaf in Tabel 2. Oor die algemeen is die 
liggaamsafmetings van bosveldfisante heelwat groter 
as dié van die Natalse fisant. Soos verwag kan word, 
is die meeste afmetings van die onvolwasse indiwidue 
kleiner as die van volwassenes. By bosveldfisante is 
die stertlengte groter, waarskynlik omdat die stert- 
vere van volwassenes meer gereeld verveer en dus nie 
altyd in ’n volgroeide stadium gemeet word nie. Wat 
massabepalings betref, is die bosveldfisant sowat ’n 
vyfde swaarder as die Natalse fisant, terwyl manne-

TABEL 1
Maandelikse vangste van bosveldfisante en Natalse fisante gedurende 1976/77 in die Willem Pretoriuswildtuin.

Maand Aantal Geslag Ouderdom
Mannetjies Wyfies Ongeseks Volwasse Onvolwasse

Bosveldfisant
Januarie 9 9 5 4
Februarie 14 5 9 5 9
Maart 7 4 3 3 4
April 2 2 2
Mei 18 9 9 17 1
Junie 0
Julie 16 5 10 1 11 5
Augustus 17 9 8 7 10
September 16 6 10 6 10
Oktober 5 3 2 5
November 12 5 7 8 4
Desember 5 5 3 2

121 46 74 1 72 49

Natalse fisant
Januarie 0
Februarie 0
Maart 1 1 1
April 4 4 3 1
Mei 0
Junie 0
Julie 6 2 3 1 5 1
Augustus 1 1 1
September 4 1 3 1 3
Oktober 5 3 2 5
November 0
Desember 0

21 12 8 1 16 5

TABEL 2
Morfologiese bepalings van 52 fisante wat gedurende 1976/77 in die Willem Pretoriuswildtuin gevang is. 

Gemiddelde mate en massas (±  standaardafwyking) word onderskeidelik in mm en g aangedui.

Aantal Liggaamsmassa Snawellengte Stertlengte Tarsuslengte Vlerklengte

Bosveldfisant
Mannetjies

Volwassenes 11 804 ± 68,1 24 ± 1,2 87 ±  5,6 63 ±  4,5 207 ±  6,5
Onvolwassenes 7 725 ± 53,5 23 ± 1,0 92 ±  3,8 61 ±  2,7 202 ± 3 ,6

Wyfies
Volwassenes 19 580 ± 35,0 22 ± 1,3 82 ±  5,0 54 ±  2,5 183 ±  5,8
Onvolwassenes 5 585 ± 70,0 10 ± 0,5 84 ±  4,1 54 ±  1,0 180 ±  7,8

Natalse fisant
Mannetjies

Volwassenes 6 629 ± 39,3 18 ± 2,4 98 ±  11,7 54 ±  3,7 183 ±  3,7
Wyfies

Volwassenes 2 500 ± 25,0 16 ± 0,5 100 ±  0,0 47 ±  0,5 170 ±  0,0
Onvolwassenes 2 425 ± 25,0 15 ± 0,0 85 ±  15,0 46 ±  1,0 167 ±  2,5

TABEL 3
Seisoensvariasie in liggaamsmassa van 42 bosveldfisante wat gedurende 1976/77 in die Willem Pretoriuswildtuin 

gevang is. Gemiddelde waardes (g) word gevolg deur die standaardafdwyking, waar toepaslik.

Geslag Ouderdomsgroep Aantal Droë seisoen Nat seisoen

Mannetjies Volwassenes 11 805 ±  71,4 800 ±
Onvolwassenes 7 717 ±  53,4 775 ±

Wyfies Volwassenes 19 583 ±  29,8 569 ±  48,0
Onvolwassenes 5 525 ±  75,0 625 ±  20,4

tjies van beide soorte nagenoeg 25% swaarder is as 
hul onderskeie wyfies. Soortgelyke bevindings is by 
die verwante berg- (F. africanus) en rooivlerkpatrys 
(F. levaillantii) gemaak8.

Soos aangetoon in Tabel 3, ondergaan bosveldfi
sante, waarvan ’n redelike getal indiwidue gevang is, 
’n mate van seisoensvariasie in liggaamsmassa. Waar 
volwassenes van beide geslagte slegs ’n geringe 
massatoename gedurende die droë seisoen (M ei- 
September) ondervind, vind ’n meer opvallende maar 
omgekeerde proses by onvolwassenes plaas. On
volwasse mannetjies en wyfies is naamlik 7 en 16% 
swaarder in die nat (Oktober -  April) as in die droë 
seisoen. Die verklaring hiervoor kan gevind word in 
die feit dat jong voëls aan die einde van die nat en die 
begin van die droë seisoen uitbroei. Onvolwasse voëls 
groei dus gedurende die droë seisoen en bereik vol- 
wassenheid aan die einde van die nat seisoen. Dit is 
dus te verstane dat die jong fisante in die nat seisoen 
swaarder as in die voorafgaande droë seisoen sal 
weeg. Beide die bosveldfisant en die Natalse fisant 
toon ’n betekenisvolle korrelasie tussen liggaams
massa en tarsuslengte (r = 0,82; p<0,001 en r = 0,77; 
p < 0,01 respektiewelik), waardeur vinnige kondisie- 
bepalings moontlik gemaak word.

Ververing
As gevolg van die klein vangste van Natalse 

fisante, word die onderstaande bespreking slegs tot 
bosveldfisante beperk. Soos in die geval van die 
korhoender (Lagopus mutus)9, verveer bosveld
fisante klaarblyklik dwarsdeur die jaar (Figg. 1 en 2). 
Gedurende die nat seisoen is daar ’n opvallende 
toename in ververing, veral wat die liggaams- (dor- 
saal, ventraal en lateraal) en stertvere betref (Fig.l). 
Oor die algemeen kom dit voor asof daar ’n relatiewe 
toename in ververing gedurende die droë maande by 
onvolwasse indiwidue plaasvind. Die dyvere spesifiek 
verveer hoofsaaklik gedurende die droë seisoen. 
(Fig.2).

Ververingsbesonderhede wat verkry is uit die 
herhaalde vangs van ’n indiwidueel gemerkte jong 
bosveldfisant in die tydperk 22 Ju n ie -  12 Januarie, 
dui daarop dat alle hoofslagvere nie gelyktydig ver- 
vang word soos wat die geval by die meeste water- 
voëls is nie. Klaarblyklik word slegs een of twee 
hoofslagvere per keer in ’n proksimaal-distale rigting

vernuwe, ’n proses soortgelyk aan dié van die ver
wante kwartel (Colinus virginianus)10. Hoewel hoof- 
slagveerververing dus oor ’n relatief lang periode 
strek, behou bosveldfisante hul vliegvermoë, met 
voor-die-hand-liggende oorlewingswaarde, dwars
deur die jaar.

Soos gestel deur Spearman11 en andere, beteken die 
verplasing van ’n verekleed ’n verlies van waardevolle 
proteïene waarvoor daar via voedselinname vergoed 
moet word. Aangesien bosveldfisante deur die loop 
van die jaar verveer, geskied die vernuwingsproses in 
terme van energiebehoeftes teen ’n lae intensiteit. 
Maksimale verbruik van beskikbare voedsel word 
nogtans teweeg gebring deurdat die piekververings- 
tydperk gedurende die nat seisoen, net voordat die 
voëls in Februarie -  April begin broei, plaasvind. 
Onderlinge kompetisie word effektief verminder 
deurdat die ververing van die nie-broeiende onvol
wassenes in ’n relatief groter mate in die droë seisoen 
geskied.

Verspreiding
Opvallende verspreidingsverskille kom tussen die 

onderskeie fisantsoorte in die studiegebied van die 
Willem Pretoriuswildtuin voor. Oor die algemeen 
verleen bosveldfisante voorkeur aan die yl- en digbe- 
bosde A cacia-Asparagus-veld van die gelykliggende 
vlaktes. Suiwer grasveld en vleiagtige gemeenskappe 
word klaarblyklik vermy. Hierteenoor is die Natalse 
fisante hoofsaaklik tot die ranteveld, met uitsonde- 
ring van die heuwelplato waar die oppervlak deur 
harpuisbossies (Euryops empetrifolius) en rotsplate 
bedek word, beperk.

Geoordeel na hulle voorkoms in verskillende topo- 
grafiese wyke, kan die bosveldfisant as ’n vlaktevoël 
wat kloofgebiede feitlik geheel en al vermy, beskou 
word. In die droë seisoen is daar egter ’n grootskaalse 
toename in voorkoms by rantbasisse wanneer die 
getalle op die vlaktes terselfdertyd verminder (Fig.3). 
As ’n oorwegende kloofbewoner wat selde op die 
vlaktes aangetref word, is die Natalse fisant geduren
de die droër maande insgelyks in toenemende getalle 
aan die voet van rante opgemerk (Fig.3). Hierdie ver
skynsel kan moontlik termogeen van aard wees. Met 
sy bebosde geaardheid bied die rantbasisse gunstiger 
toestande in die heersende lae temperature as wat die 
geval in die oop, onbeskutte vlaktes en koel, skadu- 
ryke klowe is. Aangesien kuikens deur beide fisant-

DORSALE VERE LATERALE VERE

r\r\
STERTVERE VENTRALE VERE

FIGUUR 1: Maandelikse ververing van volwasse (soliede kolomme) en onvolwasse (oop kolomme) bosveldfisante 
uitgedruk as ’n persentasie van die aantal indiwidue wat maandeliks die dorsale, laterale en ventrale vere asook die 
stertvere vervang het. Geen fisante is gedurende Junie gevang nie.

FIGUUR 2: Maandelikse ververing van volwasse (soliede kolomme) en onvolwasse (oop kolomme) bosveldfisante 
uitgedruk as ‘n persentasie van die aantal indiwidue wat maandellks die byslag-, dy-, hoofslag- en kopvere vervang 
het. Geen fisante is gedurende Junie gevang nie.

soorte gedurende hierdie tyd van die jaar grootge- 
maak word, kan daar ook verwag word dat meer be- 
skutte terrein opgesoek sal word.

Habitatbenutting
Gegewens met betrekking tot die bedekkingswaar- 

de en die hoogte van borne en grasse op persele waar 
bosveldfisante en Natalse fisante aangetref is, word 
in Figuur 4 gegee. Nieteenstaande die groot mate van 
variasie wat in alle plantklasse ondervind is, waar- 
skynlik as gevolg van die oorvleueling in verspreiding 
by rantbasisse, is daar ’n betekenisvolle verskil 
(p<0,05) in die plantsamestelling waar die onder- 
skeie fisantsoorte opgemerk is. Geen onderlinge ver
band kon tussen die bedekkings- en hoogtekorrelate 
op persele van ’n bepaalde fisantsoort aangetoon 
word nie.

Oor die algemeen verleen beide fisantsoorte 
voorkeur aan habitatte met ’n relatiewe hoë digtheid 
van kort grasse. In die geval van bosveldfisante is die 
gemiddelde bedekkings- en hoogtewaardes onder- 
skeidelik 41,6 ±  23,7% en 14,5 ±  8,6 cm, teenoor 
die 47,5 ±  20,0% en 16,3 ±  10,7 cm van die Natalse 
fisant. Groter bome en struike kom voor op persele 
waar laasgenoemde fisante aangetref word. Gemid
delde waardes in dié verband is as 4,6 + 1,3 m vir die 
Natalse fisant en 3,1 ±  1,5 m vir bosveldfisante 
bereken. Hierbenewens is die gemiddelde digtheid 
van die bome bykans tweemaal hoër as dié op plant- 
persele van die bosveldfisant, onderskeidelik 48,1 ±  
24,6% en 25,3 ±  24,4%.

Bevolkingsgrootte
’n Padsensustegniek soortgelyk aan dié van 

Dasmann en Mossman,12 is toegepas om ’n aandui- 
ding van fisantgetalle in die studiegebied te verkry. 
Vir vergelykingsdoeleindes is die getal fisante wat ep  
die padoppervlakte as sodanig getel is, met 2,5 
vermenigvuldig. Aangesien die meeste grondlewende 
jagvoëls in die 10 m-strook aan weerskante van die 
pad aangetref is, is hierdie strook as basis vir die 
getalsbepaling van die onderskeie bevolkings ge- 
bruik. Geoordeel aan chi-kwadraattoetse wat toege
pas is om te bepaal o f die tydstip van opname nie 
deur die voëls se voorkeur aan spesifieke sensus- 
stroke bei'nvloed word nie, word die beste sensustyd 
(mees eenvormige verspreiding) vir beide fisantsoorte 
in die droë en nat seisoen onderskeidelik deur die 
tydperk 15h00-17h00 en 7h 00-9h 00  verteenwoor- 
dig. ’n Mate van seisoensvariasie ten opsigte van die 
verspreiding van grondlewende jagvoëls in verhou- 
ding met grondpaaie word dus in die wildtuin onder
vind.

Ten einde meer betroubare bepalings van die 
bevolkingsgrootte van die twee fisantsoorte te ver- 
seker, is slegs van gemiddelde waardes van die pad- 
sensusse gebruik gemaak. Deur middel van t-toetse 
kon vasgestel word dat die gemiddelde getal bosveld
fisante per sensus vir beide die droë (2,6) en nat sei
soen (2,5) konstant gebly het (p<0,05). Hierteenoor 
is gemiddeld minder (p<0,05) Natalse fisante per 
sensus in die somer (1,7) as in die winter (4,9) getel,

’n verskynsel wat waarskynlik verband hou met die 
feit dat die betrokke fisante hoofsaaklik tot klowe, 
waar die plante in die somermaande besonder welig 
groei en die uitsig dus belemmer word, beperk is. Om 
’n jaargemiddeld van die onderskeie jagvoëls per sen
sus te bereken, is die onderstaande formule toegepas:

5 X droë seisoen + 7 X  nat seisoen
n “  12

Hiervolgens is daar gemiddeld 2,5 bosveldfisante en
3,0 Natalse fisante per sensus getel. Aangesien die 
fisante onderskeidelik slegs op 18,2 en 8,4 ha van die 
sensusstrook aangetref is, dui dit ’n digtheid van 0,14 
bosveldfisante per hektaar (2,8 ha/indiwidu) aan. 
Indien hierdie syfers na die hele studiegebied, waar 
bosveldfisante en Natalse fisante onderskeidelik op 
864 en 587 ha aangetref is, uitgebrei word, kom dit 
neer op bevolkingsgroottes van 122 en 210 respektie- 
welik.

Groepgrootte
Soos blyk uit Figuur 5 kom opvallende sei

soensvariasie in groepgrootte by die onderskeie 
grondlewende jagvoëlsoorte in die Willem Pretorius-

BOSVELDFfSANT (n=771)

MAANDE
FIGUUR 3: Topografiese verspreiding van bosveld
fisante en Natalse fisante in die Willem Pretorius- 
wildtuin. Gebroke lyn, vlakte; stippellyn, kloof; vol- 
streep, rantbasis.

GRASSE

BOME

BEDEKKING (%) HOOGTE (cm)

FIGUUR 4: Voorkoms van bosveldfisante (oop kolomme) en Natalse fisante (skuinsgestreepte kolomme) in die 
verskillende bedekkings- en hoogteklasse van borne en grasse in die Willem Pretoriuswildtuin gedurende 1977.

FIGUUR 5: Seisoensvariasies in groepgroottes (gemiddeld, standaardafwyking en omvang) van bosveldfisante en 
Natalse fisante op die vlaktes (A), aan die rantbasisse (B) en in klowe (C) in die Willem Pretoriuswildtuin gedurende 
1976-77.

wildtuin voor. Hierdie verskynsel hou ten nouste ver
band met die broeigewoontes van die voëls. Beide 
jagvoëlsoorte broei gedurende die nat seisoen wan
neer hulle dus in pare voorkom en die gemiddelde 
groepgrootte gevolglik laag is. Wanneer die kuikens 
na afloop van die broeiseisoen in afsonderlike 
familiegroepe versorg word, vind daar weer ’n sty- 
ging in gemiddelde groepgroottes plaas.

Anders as in die geval van bosveldfisante kom die 
hoogste groepgemiddeld by die Natalse fisant met 
verloop van tyd in verskillende topografiese wyke 
voor. Aanvanklik is dit die kloofgebiede waar die 
grootste groepe gedurende die droë seisoen aangetref 
word. Hierna kom die rantbasisse aan die beurt, en 
dan volg die vlaktes vir die tydperk September -  
November (Fig.5). Hoewel die moontlikheid van 
plaaslike trekbewegings as aanpassing by heersende 
klimaatstoestande en/of die beskikbaarheid van 
voedsel in gedagte gehou moet word, kan hierdie ver
skynsel ook indirek aan die patroon van plantontwik- 
keling in die onderskeie wyke gekoppel word. Weens 
die dor en platbeweide aard van die plantegroei in 
midwinter kan die fisante selfs in die beskutte klowe 
betreklik maklik gesensus word. Aan die begin van 
die voorjaar groei die plante vinniger en meer welig in 
die wyk as op die minder beskutte rantbasisse en oop 
vlaktes. Sigbaarheid verswak gevolglik sodat die 
grootste fisantgroepe nou by die minder ruie rant
basisse opgemerk word. Met die vinniger opbloei van 
die plantegroei aan die rantbasisse in vergelyking met 
dié van die onbeskutte vlaktes, word die uitsig aldaar 
op sy beurt belemmer. Vir die res van die jaar ver- 
toon die fisante meer opvallend op die relatief oop 
grasvlaktes waar bepalings van groepgrootte dus 
bevoordeel kan word.

In die lig van die voorafgaande is dit miskien 
gewaagd om spesifieke afleidings te maak van die feit 
dat die hoogste gemiddelde groepgrootte van 
bosveldfisante (JP=2,69±1,59 in Junie) en Natalse 
fisante (Je= 2,93 +1,03 in Julie) beide aan die voet 
van rante voorkom. Aangesien ’n hegte, relatief 
konstante verwantskap tussen ouers en kuikens of 
jong voëls na afloop van die broeiseisoen gevorm 
word, kon ’n meer betroubare aanduiding van die 
broeisukses van die jagvoëls in die verskillende topo
grafiese wyke verkry word deur slegs op die voor
koms van groter groepe te let. Hiervolgens het 
duidelike verskille in waarskynlike broeigebiede dan 
ook tussen die onderskeie fisantsoorte uitgekristalli- 
seer. In die geval van bosveldfisante het 62% van die 
groter groepe (n = 95) op die vlaktes en 38% aan die 
rantbasisse in die tydperk M ei-A ugustus voorge
kom. By die Natalse fisant is 15% van die groter 
groepe op die vlaktes, 42% aan die rantbasisse en 
43% in die klowe in die ooreenstemmende tydperk 
aangetref. Die afleiding kan dus gemaak word dat 
bosveldfisante waarskynlik meer suksesvol op die 
vlaktes en Natalse fisante aan die rantbasisse en in 
klowe broei.

Broei-aktiwiteite
Broeigegewens van bosveldfisante in suidelike

Afrika is vir alle maande, behalwe Julie, bekend.13 
Afhangende van die landstreek, kom die broeipiek in 
verskillende tye van die jaar voor, byvoorbeeld Mei- 
maand in Natal, Maartmaand in Swaziland en 
November -  Junie in Zimbabwe.14 Hoewel geen neste 
van die relatief skaars en skugtere fisantsoorte 
gedurende die studietydperk in die Willem Pretorius
wildtuin aangetref is nie, is die eerste kuikens van 
bosveldfisante gedurende Maart waargeneem. Die 
meeste kuikens, klaarblyklik sowat ’n maand oud, is 
egter eers in Mei opgemerk, sodat dit daarop dui dat 
die eiers van bosveldfisante veral gedurende April- 
maand uitbroei.

Clancey14 gee die broeiseisoen van Natalse fisante 
as laat somer, met ’n piek in April wanneer die 
grasbedekking die digste is. Volgens McLachlan en 
Liversidge,13 broei die voëls in Januarie -  Februarie 
en A pril-Jun ie  in Suid-Afrika, maar vanaf Desem
ber tot aan die end van September in Zimbabwe. In 
die Willem Pretoriuswildtuin is die eerste kuikens van 
die seisoen gedurende Februarie opgemerk. Soos in 
die geval van bosveldfisante, weerspieël die groot 
getal kuikens wat in Meimaand waargeneem is, ’n 
uitbroeipiek gedurende April wanneer die grasbedek
king in die wildtuin besonder dig is en effektiewe 
beskerming en skuiling dus aan neste en kuikens 
verleen kan word.

Gebaseer op die aantal waargenome kuikens oor ’n 
tydperk van drie jaar (1976 -  78), is die gemiddelde 
broeisukses van bosveldfisante op 2,32± 1,14 met ’n 
modus van twee kuikens per broeisel bepaal. Die oor
eenstemmende gegewens by die Natalse fisant is as 
2,41 +  1,11 bereken met ’n modus van drie kuikens 
per broeisel. Geen betekenisvolle verskil in gemid
delde broeiselgrootte kon met behulp van t-toetse 
tussen die twee fisantsoorte aangetoon word nie. In 
beide gevalle was dit opvallend dat die minste 
broeisels gedurende 1976, die jaar met die hoogste 
reënval (763,2 mm) in vergelyking met dié van 
daaropvolgende jare (585,9 en 543,9 mm respek- 
tiewelik) teëgekom is.

